Ljøren 2009 – innhaldsrikt sogeskrift

Ljøren 2009, sogeskriftet til Gloppen Sogelag, er i handelen. Redaksjonsnemnda har heller ikkje i år hatt vanskar med å skaffe stoff. Dei første åra var bladet på 64 sider, så vart det utvida til 80 sider. I år var stofftilgangen så stor at bladet måtte utvidast til 96 sider. Bladet inneheld 16-17 artiklar med stor breidde i stofftilfang. I tillegg kjem dei faste innslaga Smått og stort, utklipp frå avisa Nordfjord for 100 år sidan, og Før i verda, ei biletkavalkade frå eldre og noko nyare tid. Som før om åra, har Ljøren med stoff frå heile kommunen. 
 

Nikolai Astrup d.y.

Av stoff frå Hyen må artikkelen om Nikolai Astrup d.y. trekkjast fram. Artikkelen er ført i pennen av Magnar Heimset. Vi får høyre om idrettsmannen og fjellmannen Nikolai Astrup, men og om bohemen og kunstnaren. På ein levande måte skildrar artikkelforfattaren ein interessant person og kunstnar, som etter mange år i store byar både i Noreg og i andre land, fann ro og inspirasjon i Hyen. Artikkelen er rikt illustrert med bilete frå Nikolai Astrup sitt liv. Der er og med fleire gode døme på kunsten hans. Artikkelen blir avslutta med Song om Hyen av Nikolai Astrup d.y.
 

Smått og stort frå året 1909

I tilbakeblikket på 1909-årgangen av avisa Nordfjord, er der fleire små innsmett frå Hyen. Hjortejakta har etter den tids målestokk vore god, sjølv om talet på felte hjortar langt frå når opp i dei tal ein opererer med i våre dagar. 19. november kunne ein lese: I Hyen har man ihøst skudt 24 hjorter. Dyrene var store og i meget godt huld. Hjortekjød er særdeles velsmagende. Mange sætter det over oksekjød.
 

7. september har ein innsendar frå Hyen kommentarar både til veret og til det tilstundande stortingsvalet. Innlegget startar slik: Ruskeveir! Ruskeveir fremdeles dag efter dag. Af og til et solglyt men styrtregn igjen. Ikkje så ulikt veret hausten 2009 med andre ord. Når innsendaren frå Hyen skal liste opp kva for saker som er viktige når Nordfjord skal velje sin stortingsmann, nemner han: Kirkesagen, afholdssagen, maalsagen og odelsretten. Det kan tyde på at dei var meir opptekne av  prinsippielle saker den gongen enn i vår tid då det gjerne er dei reint lokalpolitiske sakene som vert køyrde fram.

 

Gullsmedhytta og Nesjar

Gunnar Hestenes har skrive ein artikkel om gullsmed Magnus Hestenes frå Bergen. Under krigen var Magnus med i illegalt arbeid og måtte røme frå Bergen. Han søkte tilflukt i Oppitunet på Rongkleiva der han budde nesten to år, frå juli 1943 til mai 1945. Om sommaren var han nokre turar på hytta si, Huldrebu, som han hadde fått bygt i fjellområdet ovanfor Metteneset. 
 

Arne Eikenes tar for seg historia om båten Nesjar. Nesjar kom til Hestenesøyra i 1924 og var i drift heilt fram til grenda fekk vegutløysing i 1972. Vi får høyre om sjølve båten, men og om dei mange ulike transportoppdraga båten hadde i løpet av dei åra han var i drift. Vi blir og godt kjende med ”Ole-Nesen”, Ola Eikenes, som var båtførar frå sist på 1930-talet til 1970. 
 

Av stoff elles kan nemnast artiklar om arbeid i fellesskapet, pliktarbeid og dugnad, på Sørstranda, om Ryssfjøra som knutepunkt i eldre tider og om Matias Egge som i ei årrekkje var vegvaktar i Våtedalen. I ein lengre artikkel tar Anders Ryssdal for seg alle dei lokale danseorkestera som spelte i 60-åra.
Korleis få tak i Ljøren?

Ljøren er til sals i butikkar i Hyen, på Sandane og i Breim og kostar 120 kr i utsal. For utanbygds kan han dessutan bestillast ved å kontakte kasserar i sogelaget, Margret Sande, på tlf. 57 86 78 50, eller på e-post margret.sande@enivest.net  (Porto kjem då i tillegg til prisen.) 
